
Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

1368-сонли гувоҳнома билан давлат 

рўйхатига олинган. 

масъулияти чекланган жамият. 

Телеграм канал: 

https://t.me/scienceproblems_uz  

Kirish. Bugungi kunda mamlakatimizda jamiyat hayotini demokratlashtirish va 

erkinlashtirish maqsadi fuqarolarning siyosiy, huquqiy madaniyati darajasini yuksaltirish, bu 

orqali ularning ijtimoiy faolligini oshirish zaruriyatini taqozo etmoqda. Ushbu jarayonlarning 

natijasi o‘laroq iqtisodiy, siyosiy, ijtimoiy, maʼnaviy va boshqa sohalarda sifat jihatdan yangi 

nodavlat munosabatlari rivojlanib bormoqda. Bularning barchasi demokratiyaning tabiiy 

poydevori hisoblanmish jamoat tashkilotlari va nodavlat-notijorat tashkilotlari (NNT) kabi 

fuqarolik jamiyati institutlari rivojini taqozo etadi. 

Mamlakatimizda fuqarolik jamiyati asoslarini shakllantirishda yoshlar asosiy kuch 

hisoblanadi. Yoshlar muayyan jamiyat ijtimoiy, iqtisodiy va madaniy taraqqiyoti darajasi, 

undagi ijtimoiylashuvning xususiyatlari bilan aniqlanuvchi o‘ziga xos sotsial holat, ijtimoiy 

ruhiy xususiyatlar, yoshga oid tavsiflar bilan farqlanuvchi ijtimoiy demokratik guruhdir. 

Yoshlarning ijtimoiy ruhiy xususiyatlari, odob axloqi, madaniy xulq atvori, taʼlimining o‘ziga 

xosligi hamda ijtimoiylashuv jarayonlari ularga sotsial birlik sifatida birlashish imkonini beradi. 

Adabiyotlar tahlili va metodlar. Mamlakatimizda amal qilayotgan “Taʼlim 

to‘g‘risida”gi [1], “Yoshlarga oid davlat siyosati to‘g‘risida” [2] O‘zbekiston Respublikasining 

qonuni, Oliy taʼlim tiziminni 2030 yilgacha rivojlantirish kontseptsiyasi [3] asosida davlat 

tomonidan barkamol avlodni tarbiyalash bo‘yicha olib borilayotgan islohotlarning asosiy 

maqsadi yoshlarni ijtimoiy jihatdan shakllantirish va ularning intellektual, ijodiy va boshqa 

yo‘nalishdagi salohiyatini kamol toptirish uchun shart-sharoitlar yaratilishini taʼminlash, ular 

ijtimoiy faolligini oshirishdan iboratdir. Prezidentimiz maʼruzalarida taʼkidlanganidek, bosh 

maqsadimiz yurtimizda yashayotgan har bir inson erkin, tinch va badavlat umr kechirishiga 

erishish, “yoshlarimizga munosib taʼlim berish, ularning ilm-fanga bo‘lgan intilishlarini 

ro‘yobga chiqarish”[4]dir. Bu esa fuqarolarning manfaat va ehtiyojlarini har jihatdan qondirish 

maqsadini ko‘zlovchi biz barpo qilayotgan fuqarolik jamiyati bilan hamohangdir.  

Mamlakatimizda demokratik islohotlarni rivojlantirishning muayyan bosqichlarida bir 

qator muhim qaror va qonunlar, jumladan, “Fuqarolik jamiyati institutlarini rivojlantirishga 

ko‘maklashish borasidagi qo‘shimcha chora-tadbirlar to‘g‘risida”gi O‘zR Prezidentining qarori 

[5], “Ijtimoiy sheriklik to‘g‘risida”gi [6], “Parlament nazorati to‘g‘risida”gi [7], “Davlat 

boshqaruvi organlari faoliyatining ochiqligi to‘g‘risida”gi [8] O‘zR qonun hujjatlari qabul qilindi. 

Ular NNTlar faoliyatini rivojlantirish bilan birga, uchinchi sektorning davlat organlari bilan 

ijtimoiy sheriklik asosida hamkorlik qilishi, tabiatni muhofaza qilish ustidan jamoatchilik 

nazoratini o‘rnatishi, davlat organlari faoliyatining ochiqligini taʼminlash masalalari bo‘yicha 

huquq va imkoniyatlarini kengaytirdi. Nodavlat notijorat tashkilotlarining samarali va erkin 

faoliyat ko‘rsatishi uchun bir qancha imtiyozlar berildi. Biroq, NNTlar faoliyatining huquqiy 

asoslari mustahkamlanib borilayotgan bugungi kunda ularga oid qonunchilik meʼyorlarini 

amaliyotga tatbiq qilishga doir bir qator muammolar saqlanib qolmoqda. Shuningdek, 

“aholining muammolarini tizimli o‘rganish, ularni aniq hal etish, ayniqsa, ijtimoiy sharoiti og‘ir 

ayollarni qo‘llab-quvvatlash, yoshlar va xotin-qizlar o‘rtasida huquqbuzarlik va 

jinoyatchilikning oldini olish, ularni ish bilan taʼminlash masalalarida bu tashkilotlarning 

ishtiroki yetarli darajada sezilmayapti”[9]. Ushbu holat NNTlar faoliyati, imkoniyatlari 

doirasini chuqurroq o‘rganish zaruriyatini namoyon etadi.  

NNTlarni atroflicha tadqiq etgan mutaxassislar fikricha, nodavlat uyushmalari va jamoat 

tashkilotlari fuqarolarga eng yaqin, ularning qiziqish va manfaatlarini to‘liq ifoda eta oladigan 

ixtiyoriy birlashmalardir. Аynan shu nuqtai nazardan, ular davlat hokimiyati bilan xalq 

o‘rtasidagi vositachi institut sifatida qaraladi [10, 18 ]. 

А.Saidov fikriga ko‘ra, NNT zamonaviy demokratiya sharoitida vositachi, bog‘lovchi 

bo‘g‘in emas, balki hukumat nazoratchisi bo‘lib hisoblanadi. “Nodavlat notijorat tashkilotlari 

davlat hokimiyati ustidan jamoatchilik nazoratini o‘rnatadi va davlat hokimiyati o‘zining uzoq 

yillik hukmronligini taʼminlashni xohlasa, bu tashkilotlar kayfiyatiga qarashi lozim. Nodavlat 

notijorat tashkilotlari hukumatning barometri bo‘lishi zarur. Ularga qarab, hukumat – xalq 

tomonidan davlat hokimiyati xatti-harakati qanday qabul qilinayotganligini aniqlashi shart” 

[11, 144]. 

 Mamlakatimizda davlat hokimiyati va boshqaruvi organlari tomonidan qonun 

hujjatlarining ijro etilishi ustidan jamiyat, fuqarolik institutlari nazoratini amalga oshirishning 

tizimli va samarali huquqiy mexanizmi bo‘lib xizmat qiluvchi “O‘zbekiston Respublikasida 

jamoatchilik nazorati to‘g‘risida”gi Qonunning qabul qilinganligi muhim ahamiyatga ega. 

“Jamoatchilik nazorati to‘g‘risida”gi O‘zR qonuniga muvofiq, O‘zbekiston Respublikasi 

fuqarolari, fuqarolarning o‘zini-o‘zi boshqarish organlari, qonun hujjatlarida belgilangan 

tartibda ro‘yxatga olingan nodavlat notijorat tashkilotlari, ommaviy axborot vositalari 

jamoatchilik nazorati subʼektlaridir [12].  Davlatning bir qator vakolatlari jamoat tashkilotlari 

zimmasiga yuklanib borilmoqda. 

Natijalar va muhokama. Аdabiyotlar tahlili shuni ko‘rsatadiki, fuqarolik jamiyati 

instituti sifatida NNT nafaqat jamoatchilik fikrini ifodalashi, balki erkin va mustaqil ommaviy 

axborot vositalari bilan hamkorlikda ularni shakllantirishi ham shartdir. Demak, NNT hukumat 

ustidan jamoatchilik nazoratini o‘rnatish orqali xalqni jamiyatni boshqarish ishlariga jalb eta 

oladi. 

Demokratiya sharoitida fuqaro ega bo‘ladigan erkinliklar uning manfaatlari doirasini 

yanada kengaytiradi. Natijada jamiyatda yuzaga kelayotgan manfaatlar shunchalik ko‘p va 

xilma-xil bo‘ladiki, birgina davlatning o‘zi ularning barchasi haqida maʼlumotga ega bo‘la 

olmaydi. Ijtimoiy manfaatlarning turli-tumanligi vakillikning hamda shaxsiy, guruhiy 

manfaatlarni himoya qilishning o‘ziga xos mexanizmlarini talab qiladi. Аynan shular turli 

jamoat tashkilotlari vujudga kelishining, hamda ular faoliyati orqali fuqaro faolligi oshishining 

asosiy sababi hisoblanadi. Mamlakatimizda fuqarolik jamiyati asoslarini shakllantirishda 

yoshlar asosiy kuch hisoblanadi. Yoshlar muayyan jamiyat ijtimoiy, iqtisodiy va madaniy 

taraqqiyoti darajasi, undagi ijtimoiylashuvning xususiyatlari bilan aniqlanuvchi o‘ziga xos 

sotsial holat, ijtimoiy ruhiy xususiyatlar, yoshga oid tavsiflar bilan farqlanuvchi ijtimoiy 

demokratik guruhdir. Yoshlarning ijtimoiy ruhiy xususiyatlari, odob axloqi, madaniy xulq 

atvori, taʼlimining o‘ziga xosligi hamda ijtimoiylashuv jarayonlari ularga sotsial birlik sifatida 

birlashish imkonini beradi. 

Jamiyatda ijtimoiy erkinlikning mavjud bo‘lishi – jamoat tashkilotlari tashkil topishining 

birinchi shart-sharoitidir. So‘z erkinligi va u bilan bog‘liq fuqarolarning yuqori darajadagi 

xabardorligi jamoat tashkilotlari mavjud bo‘lishining shartidir. 

Bizningcha, ijtimoiy erkinlik insonning kamol topishi uchun, uning o‘zligini anglashi, o‘z 

imkoniyatlarini reallikka aylantirishi uchun yordam beruvchi ijtimoiy makondir. Inson o‘z 

maqsad-muddaolarini ro‘yobga chiqarish, jamiyat oldidagi burchini bajarishga masʼullik bilan 

yondoshib, bunga atrofdagilarni ham chorlar ekan, ixtiyoriy tanlash, irodaga ega bo‘lish, 

bajarish uchun erkin muhitga ega bo‘lishi zarurdir. Bu jarayonda har bir fuqaro o‘z fikrini erkin 

bayon eta olishi, axborot tarqatuvchi barcha manbalardan foydalana olishi o‘z hayotiy 

ideallaridan kelib chiqib, mavjud ijtimoiy muammolarni aniqlab, ularni bartaraf etish yo‘llarini 

topishiga ko‘maklashib, fuqaroning jamiyat ijtimoiy-siyosiy hayotida faol ishtirok etishini 

taʼminlaydi. Fuqaro faoliyatining himoyasi esa, uning huquqiy kafolati, u uyushib yashayotgan 

ijtimoiy tuzilmani tartibga solish yuzasidan o‘rnatilgan qatʼiy qonunchilik bazasi yordamida 

amalga oshiriladi. 

Mamlakatimizda amalga oshirilayotgan siyosiy, huquqiy, iqtisodiy va boshqa 

islohotlarning tadrijiyligi, ijtimoiy taraqqiyotning ustuvor yo‘nalishlarini belgilashda 

manfaatlar muvozanatini taʼminlovchi mexanizmni barpo etish, barcha sohalarda liberallashuv 

jarayonlarining jadallashuvi fuqarolar siyosiy-huquqiy bilimi, madaniyati, foalligiga ko‘p 

jihatdan bog‘liq. 

Kishilarning ijtimoiy-siyosiy faollashuvi jarayoni, o‘z navbatida, ular huquqiy 

madaniyatini takomillashtirishni nazarda tutadi. “Xalqimizning siyosiy va huquqiy tafakkurida 

yuz berayotgan chuqur o‘zgarishlar, - deb taʼkidlaydi I.Karimov, - yuksalib borishi bilan 

mamlakatni isloh qilish bo‘yicha biz tanlagan modelning mantiqiy davomi yurtimizni 

demokratik yangilash uchun yangi vazifalarni, fuqarolarimizning davlat boshqaruvidagi rolini 

oshirishni taqozo etmoqda” [13;31]. Bu jarayon NNT, jamoat tashkilotlari, o‘zini – o‘zi 

boshqarish organlari, OAV ta’sirida amalga oshmoqda. 

 Demak, NNTni rivojlantirishdan maqsad – jamiyat aʼzolarining manfaatlari 

muvozanatini taʼminlash va himoya qilishdir. Siyosiy va ijtimoiy sohada esa davlat tizimlariga 

muqobil kuch sifatida ular adolat tarozini hayotda hukmronlik qilishiga hissa qo‘shishlari 

lozim.  

Bugungi kunda demokratik jamiyatni barpo etish, inson huquq va erkinliklarini himoya 

qilish, ijtimoiy faollikni oshirish borasida amalga oshirilayotgan islohotlarda fuqarolik jamiyati 

institutlarining o‘rni va roli beqiyos ortib bormoqda. Zero, jamiyatimiz tuzilmalarida 

muvozanatni saqlaydigan kuchli ommaviy, jamoat birlashmalari bo‘lmas ekan, davlat 

hokimiyatining barcha bo‘g‘inlarida o‘zboshimchalik, volyuntarizm, avtoritar tafakkur va 

boshqaruv apparatining korruptsiyasi singari illatlar paydo bo‘lmasligiga jiddiy kafolat ham 

bo‘lmaydi. 

NNT jamiyatni o‘zini o‘zi uyushtirish va tartibga solishining muhim omili bo‘lib, ularning 

amal qilish mexanizmlari aniq ishlab chiqilgan taqdirdagina fuqarolik jamiyati fuqaroning 

haqiqiy erkinligini taʼminlab bera olishi, jamiyatda demokratiya real amal qilishi mumkin 

bo‘ladi. Shu asosda NNT aholini huquqiy meʼyorlarni ishlab chiqishda va amaliyotda qo‘llashda 

keng ko‘lamda ishtirok etishiga jalb eta oluvchi kuch bo‘lib maydonga chiqib, davlat va 

fuqaroning o‘zaro masʼulligini taʼminlaydi. 

NNTning fuqarolar ijtimoiy faolligini oshirishdagi roli ularning bajaradigan vazifalarida 

yaqqol namoyon bo‘ladi. Ular qaysi maqsadni ko‘zlashidan qatʼi nazar eng asosiy vazifasi davlat 

hokimiyati institutlarini shakllantirish va davlat hokimiyati faoliyati ustidan ijtimoiy nazoratni 

o‘rnatishdan iboratdir. Bu jarayonda siyosiy partiyalardan farqli ravishda NNT hokimiyatga 

bevosita taʼsir ko‘rsatmay, balki bavosita taʼsir ko‘rsatish imkoniga egadir. Qonunga binoan, 

ular siyosiy partiyalar kabi hokimiyatning vakillik organlariga o‘z nomzodlarini ko‘rsatish 

huquqiga ega emas. NNT davlat tuzilmalarini egallashga intilmaydi, balki hokimiyatga taʼsir 

o‘tkazish bilan cheklanadi.  

“Nodavlat notijorat tashkilotlari to‘g‘risida”gi O‘zbekiston Respublikasining Qonuniga 

muvofiq, NNT quyidagi huquqlarga egadir: o‘z aʼzolari va qatnashchilarining huquqlari va 

qonuniy manfaatlarini ifodalash hamda himoya qilish; davlat hokimiyati va boshqaruv 

organlarining qarorlarini ishlab chiqishda qonun hujjatlarida nazarda tutilgan tartibda ishtirok 

etish [14, 63].  

Bizningcha, NNTning qonunda mustahkamlangan ushbu huquqlari ular 

funktsiyalarining to‘laqonli bajarilishi uchun asos bo‘lib, aholi siyosiy-huquqiy madaniyati 

darajasini takomillashtirishga ko‘rsatuvchi taʼsiri bilan ham hamohangdir.  

Jamoat tashkilotlari, NNT ijtimoiy munosabatlar holatidan, fuqaro manfaatidan kelib 

chiqib, ularni tartibga solishga qaratilgan huquq meʼyorlarini ishlab chiqishda va ro‘yobga 

chiqarishda hamda ularning amal qilish mexanizmida keng ishtirok etadi. Natijada unga 

muvofiq ijtimoiy fikr shakllanadi. Ushbu tashkilotlar doirasida barqaror, jamoaviy aloqalarni 

o‘rnatish uddasidan chiqilsa, ularda o‘z maqsadlariga erishish imkoniyatlari shunchalik 

darajada ortadi. NNT oddiy fuqarolarning bir maqsadga yo‘naltirilgan uyushmasi sifatida ular 

hayotidagi muammolarni qonun yordamida, unga muvofiq bo‘lgan huquq meʼyorlarini ishlab 

chiqilishiga erishib, hal eta oladi [15].  

Shu asosida NNT qonunga itoatkorlik, fuqaroning mavjud huquq meʼyorlaridan o‘z 

manfaatlari yo‘lida foydalana olish ko‘nikmasi, ularni amaliyotda qo‘llash mahorati o‘sib, 

takomillashib borishiga turtki beradi. NNTning ushbu yo‘nalishdagi muvaffaqiyati jamiyatda 

demokratik tamoyillar amal qilishida, fuqarolar faolligi, siyosiy- huquqiy madaniyati 

takomillashib borishida ko‘rinadi. “Jamiyatda huquqiy madaniyatni yuksaltirish 

kontseptsiyasi”da [16] fuqarolik jamiyatining huquqiy madaniyat darajasi jamoat 

birlashmalari, jamg‘armalar, ittifoqlar, uyushmalar, fuqarolarning o‘zini o‘zi boshqarish 

organlarining keng tarmog‘i mavjudligi hamda bu demokratik tuzilmalarning muayyan shaxs 

va jamiyatning huquqlarini taʼminlashdagi ijtimoiy faolligi bilan belgilanishi ko‘rsatilgan. 

 Davlatimiz rahbari ta'kidlaganidek, NNT hozirgi kunda demokratik qadriyatlar, inson 

huquq va erkinliklari hamda qonuniy manfaatlarini himoya qilishning muhim omiliga 

aylanmoqda, fuqarolarning o‘z salohiyatlarini ro‘yobga chiqarishi, ularning ijtimoiy, sosial-

iqtisodiy faolligi va huquqiy madaniyatini oshirish uchun sharoit yaratmoqda, jamiyatda 

manfaatlar muvozanatini ta'minlashga ko‘maklashmoqda. 

Butun dunyoda Ombudsman instituti fuqarolar shikoyatlarini suddan tashqarida ko‘rib 

chiqadigan qo‘shimcha institut sifatida nafaqat ayrim adolatsizlik hollarining oldini olishga, 

balki hokimiyat idoralari faoliyati mexanizmidagi kamchiliklarni bartaraf etishga, ishini yanada 

samaraliroq qilishga imkon yaratib, huquqiy davlat maqsad va vazifalariga erishishga 

ko‘maklashadi va shu tariqa fuqarolarning davlat va jamiyat boshqaruvida ishtirok etishiga 

yordam beradi. Demokratiyaning inson huquq va erkinliklarining ustunligi kabi muhim 

belgisining haqiqiy tafsiloti va mazmunini aniqlash, fuqarolar huquqlarini davlat tomonidan 

himoya qilish va amalga oshirish uchun shart-sharoitlar yaratish Ombudsmanning vazifasi 

hisoblanadi. Ammo, bu boradagi yutuqlar bilan bir qatorda kamchiliklar mavjudligini ham qayd 

etish lozim.  

Birinchidan, aholi huquqiy savodxonligi yetarli darajada emas. Inson huquqlarini 

himoya qiluvchi davlat va NNT bilan aholi o‘rtasidagi munosabatni mustahkamlashda fuqarolar 

huquqiy ongi, huquqiy madaniyatini oshirish masalasi muhim ahamiyat kasb etadi. Demokratik 

institutlar xalqimizning mentalitetini, madaniyatining o‘ziga xos jihatlarini aks ettirishi lozim. 

Siyosiy munosabatlarda ham u uchun ma'rifatga, ilmga, adolatga, qonunga itoatkorlikka, 

axloqiylik, ma'naviylikning ustunligiga intilish xosdir. 

Ikkinchidan, mahalliy aholining biror bir masala yuzasidan huquqni muhofaza qiluvchi 

organlarga murojaat etmasligi. Fuqaro ko‘pincha mavjud vaziyatga ko‘nikishga, murosaga 

kirishishga odatlangan. 

Uchinchidan, bugungi o‘tish davrida fuqarolar tashabbusi bilan tuzilgan inson 

huquqlarini himoya qilishga yo‘naltirilgan NNT siyosiy hayotga, qonun ijodkorligi jarayoniga 

ham uning ijrosiga ham ta'sir eta olishiga ishonchsizlik ustunlik qilmoqda. Demak, olib 

borilayotgan demokratik islohotlarning samaradorligi fuqaro, mansabdor shaxslarning 

huquqiy madaniyatini oshirib borilishini taqozo etadi. Fuqaro ishonchsizligini, ijtimoiy 

munosabatlarga nisbatan beparvoligini yengish muhim ahamiyatga egadir.  

Demak, jamiyatda qonunning hamma uchun barobarligi, ustuvorligi davlat va huquqni 

muhofaza qiluvchi idoralar tomonidan ta'minlangan taqdirdagina aholida yangicha tafakkur 

tarzi, huquqni yangicha idrok etish qaror topib, huquqiy-siyosiy madaniyat takomillashib, 

ijtimoiy faollik o‘sib boradi.  

Xulosa. Yuqoridagilardan kelib chiqib aytish mumkinki, NNT ijtimoiy fikrga taʼsir 

ko‘rsatishda katta imkoniyatlarga ega bo‘lib, bu jarayonda ommaviy axborot vositalari (OАV) 

orqali targ‘ibot tashviqot ishlarini olib borish, axborot almashinishni tashkil etishda muhim 

rolь o‘ynaydi. NNTning o‘z faoliyati to‘g‘risida axborot tarqatish, ommaviy axborot vositalarini 

taʼsis etish hamda noshirlik faoliyatini amalga oshirish kabi huquqlaridan mohirlik bilan 

foydalana olishi jamiyat hayotini demokratlashtirishda, xususan aholi siyosiy-huquqiy 

madaniyati takomillashib, ijtimoiy faolligi ortib borishida katta taʼsir kuchiga ega. Demak, 

NNTning keng quloch yoyishi nafaqat inson huquqlarini himoya qilish mexanizmining 

samaradorligi ortishiga, balki davlat va fuqaro orasida huquq va majburiyatlar asosida 

barqaror aloqalar tizimi shakllanishiga olib keladi. Jamiyatda NNT qanchalik faollashsa, 

“hokimiyat - jamoatchilik - xalq”, o‘zini o‘zi boshqarish tizimi tobora takomillashadi, 

mustahkamlanadi hamda bu jarayonda fuqarolarning yuksak huquqiy madaniyati asosiy 

harakatlantiruvchi kuchga aylanadi. Shu tariqa fuqarolik jamiyati institutlari yoshlar ijtimoiy 

faolligini oshirishda muhim ahamiyat kasb etadi. 

